
Kaleratze merkeagoa orokortuko duen lan erreforma izenpetu da 

Espainiako Gobernuaren, CCOO eta UGT sindikatuen eta CEOE eta CEPYME patronalen erabateko adostasuna du testuak 


Aitziber arzallus - DONOSTIA 

Espainiako Gobernuak, UGT eta CCOO sindikatuek eta CEOE eta CEPYME patronalek atzo eguerdian sinatu zuten bosgarren lan erreforma. Ez da berehalakoa izan. Hamalau hilabete igaro dituzte testuak jasotzen dituen neurrien inguruan eztabaidatzen, eta akordiora iritsi ezinik. Baina, azkenean, negoziazioetan parte hartutako eragile guztien oniritzia jaso du. 

Izenpetze ekitaldian, negoziazioetan parte hartu dutenek izandako jarrera eta egindako ahalegina azpimarratu zituen Jose Luis Rodriguez Zapatero Espainiako gobernuburuak. Pozik agertu zen «lan erreforma hau eragile guztien adostasunaren isla» izango delako. Eta Espainiako ekonomiaren hazkundeari bultzada garrantzitsua emango diola ziurtatu zuen. «Gure ekonomiaren arrakastaren giltza gizarte eragileek herrialdearekiko duten konpromisoan dago». Bide batez, Espainian sortzen den enplegu kopurua Europako Batasuneko batez bestekoaren gainetik dagoela esan zuen.Jesus Caldera Espainiako Lan Ministroak ere hartu zuen hizketarako beta. «Laborategiko errezetengandik oso urrun dago sinatu berri duguna, malgutasunaren eta lan segurtasunaren arteko batura baita». Ez zuen inolako zalantzarik izan erreformaren eraginkortasuna erabatekoa izango dela iragartzeko. «Enpresengan ondorio baikorrak izango ditu, etekinak handitu, inbertsioak bultzatu eta enplegua sortuko dituelako». Horrez gain, demokraziaren eta gizartearen kohesioa mantentzeko ezinbesteko tresnatzat jo zuen. 

Desadostasunek gai batzuk erreformatik at utzi dituzte 

Jose Maria Cuevasek hiru aldeen gobernuaren, sindikatuen eta patronalen adostasunak duen indarraz jardun zuen. «Elkarrizketa beti izaten da gatazka baino aberatsagoa», eta atzo izenpetutako testua hamalau hilabetetako lanaren fruitua dela gogorarazi zuen. «Ahalegin handiak egin ditugu eta azkenean lortu dugu hainbat punturen inguruan akordiora iristea, nahiz eta ez den enpresaburuok amestutako erreforma». 

Zenbait ildo garrantzitsu erreformatik at geratu direla ere aipatu zuen CEOE patronalaren presidenteak, eragile guztien adostasuna lortzea ezinezkoa izan zaielako. Hain justu, gizon eta emakumeen berdintasunaren inguruan sortutako eztabaidari egin zion erreferentzia. Izan ere, lan erreforman ez da zehazten berdintasuna sustatuko duen neurririk, iritzi ezberdinak baitzituzten negoziatzen ziharduten eragileek. 
 

Lan erreformak jasotzen dituen neurri garrantzitsuenak 

Aldi baterakoak finko: Enpresa berean aldi baterako bi kontratu edo gehiago izan dituen langilea finko izatera pasatuko da bi urte eta erdiren buruan, lanpostu bera bi urte baino gehiagoz izan badu. Denbora kalkulatzeko langileak funtzio bera egiten igaro duen denbora hartuko da aintzat, nahiz eta kontratua Aldi Baterako Lan Enpresa baten bidez egina izan. Txanda-kontratuak, prestakuntzako kontratuak eta bitarteko kontratuak dituztenei ez die eragiten arauak. 

33 eguneko kalte-ordaina: Enplegua Sustatzeko Kontratua orokor bihurtuko du lan erreformak. Hau da, 2007. urtea amaitzerako mugagabe bihurtzen diren kontratu guztiek kaleratzea bidegabearen truke jasoko duten kalte-ordaina 33 egunekoa izango da lan egindako urte bakoitzeko, eta 24 hilabetez asko jota. 2008ko urtarrilaren 1etik aurrera mugagabe bihurtzen diren kontratuek, berriz, kaleratzeagatik lan egindako urte bakoitzeko 45 eguneko soldata jasoko dute. Ohiko kontratu mugagabearen kasuan, kaleratuz gero lan egindako urte bakoitzeko 45 eguneko soldata jasotzeko eskubidea du langileak, gehienez 42 hilabetez. 

Hobariak enpresaburuei: Urtea bukatu artean finko bihurtzen duten aldi baterako langile bakoitzaren truke 800 euroko hobariak jasoko dituzte enpresaburuek. Neurria ekainaren 1a baino lehen sinaturik dauden aldi baterako kontratuei bakarrik dagokie. Gainera, enpresek eta autonomoek 500 eta 3.200 euro bitarteko laguntzak eskuratu ahal izango dituzte kontratatutako langilearen ezaugarrien arabera. Laguntza txikienak urtean 500 euro prestakuntzako, erretiroaren ordezko edo txanda kontratuak dituztenengatik. Laguntza handienak urtean 3.000-3.200 euro ezgaituengatik. Hobari horiek jasotzeko epea bi urtetik lau urtera handituko da. 

Kotizazioak jaitsiko dira: Enpresaburuek Gizarte Segurantzari ordaintzen dizkioten kuotak jaitsi egingo dira. Kontratu mugagabeen langabeziaren kuotak %6tik %5,75era pasatuko da uztailaren 2ean. 2008ko uztailaren 1ean beste %25 gutxiago ordaindu beharko dute. Fogasa funtsari egiten dioten kotizazioa, berriz, erdira jaitsiko da (oinarriaren %0,4tik %0,2ra). Fogasak porrot egiten duten enpresetako langileen kalte-ordainak hartzen ditu bere gain. Horren truke ematen dituen sariak handitu egingo dira. Hala, gehienezko ordaina Lanbidearteko Gutxieneko Soldataren halako bi izatetik halako hiru izatera igaroko da. 

Langileak uztea, legez kanpokoa: Enpresa batek beste bati langileak uztea, beste zerbitzurik eman gabe, legez kanpokoa izango da. Langileak utzi nahi dituen enpresa horrek antolakuntza egonkor eta propiorik edo jarduerarik ez badu, legez kanpokoa izango da. Enpresa bakoitzak erregistro liburu bat izan beharko du kontratatu edo azpikontratatu dituen langile bakoitzari buruzko informazio guztia jasotzeko. Langileen ordezkarien esku egongo da aipatu liburua. 
Kontratak eta azpikontratak: Enpresa batek kontrata edo azpikontrata baten zerbitzua kontratatzen duenean, lege ordezkariari jakinarazi beharko dizkio xehetasun guztiak: iraupena, lekua, langile kopurua... 

Lan Ikuskaritza indartu: Legez kanpoko jarduerak zorrotzago kontrolatzeko, lan ikuskarien kopurua %20 handituko da legegintzaldia amaitzerako. Beraz, ordurako 954 ikuskari eta 968 ikuskariorde egotea aurreikusten du Espainiako Gobernuak. Gainera, datozen hiru hilabeteotan, enpleguaren inguruko zerbitzu publikoak modernizatzeko egitasmo globala abiatuko da, Espainia mailan zein autonomia erkidegoetan. 

